
Досега многупати сум пишувал за демократијата, меѓутоа денешниот текст има за цел од еден поинаков агол да и пристапи на истата, а се во контекст на последниве случувања на македонската политичка сцена. Оптималната точка на демократското владeење се наоѓа некаде на полето на напнатост кое се протега од  ,,хаосот на дезорганизација" и војна на на сите против сите до ,,хаосот на фашизмот". Затоа демократијата можеме поедноставно да ја опишеме како урамнотежено вкрстување на анархијата и тоталитаризмот, каде највисоката власт и припаѓа на луѓето. Таа експлозивна фантазма доволно зборува самата за себе, за нејзината кршливост и ранливост. Или доколку сакаме сево ова да го претставиме на друг начин тоа би изгледало вака: Демократското водење на власта секогаш се управува измеѓу Сцилите и Харибда каде Сцилите се сликовито претставени преку диктатура, етатизам, тоталитаризам односно помеѓу семожноста на државата, а Харибдата во оваа ситуација би било: безвластието, хаосот, нејаснотијата и се поочигледната идна несигурност. Автократската власт и аморалниот индивидуализам односно анархичната власт се сијамски близнаци. Еден без друг неможат и непрекинато се претставуваат еднаш како едно, а следниот пат како друго. Дејствуваат како вечни конвертити. Од пресудно значење за  демократијата се чувствата и реагирањата на граѓаните. Доколку обичниот граѓанин не ја чувствува разликата помеѓу анархијата и диктатурата последиците можат да бидат трагични по една држава. Таквото неразбирање на нештата е резултат на недостаток на традицијата, образованието, политичката култура, граѓанската совест и др фактори, кој пак недостатокот го отвара слободно патот насочен кон црната страна на демократијата.
Секогаш кога еден брод плови и кога малку повеќе ќе се наведне кон Сцилите или кон Харибдата, тогаш демократските начела се прекршуваат и демократија во вистинска смисла повеќе не постои. А за воља на вистината бродот наречен Република Македонија во последниве дваесеттина години честопати се наведнуваше и кон едната и кон другата страна, за жал во последно време се повеќе кон Харибдата односно онака како што е погоре опишано кон безвластието, хаосот, нејаснотијата и се поочигледната несигурност на нашата иднина. Кога бродот кој плови и повеќе е наклонет кон Сцилите тогаш оној на кој во тие преломни моменти му е дадена власта може да работи што сака и како сака и да помине неказнето. Ситуацијата оди толку далеку што дури ниту демократските медиуми повеќе не се независни затоа што истите стануваат само една мала алка во ланецот наречен државен апарат каде доминантна позиција завземаат тајните служби, полицијата а некаде и војската. Кога пак пловечкиот брод е повеќе наклонет кон Харибдата го имаме тоа што ни се случува деновиве во нашата држава.
За појасна претстава да се обидеме да направиме компарација помеѓу тоталитаризмот и анархијата. Тоталитаризмот настојува преку дисциплинирање на однесувањето на луѓето да го дисциплинира човековото битие, а кај анархијата е важно само дејствувањето без компас. Тоталитаризмот се насочува кон изградба на најдобро можно општество за елитата на сметка на послушното и роботизирано и неслободно мнозинство, а анархијата тежнее кон неконтролирано владеење на поединецот и владеење над секој над секого. Што значи дека во анархијата за разлика од тоталитаризмот секој дејствува неограничено и без контрола и надзор и како сака така ќе ја изрази својата воља. Значи никој никому ништо не му може. Тоталитаризмот односно диктатурата и лидерите со антидемократска ориентација одат рака под рака. Бидејќи во таков систем, каде лидерот е тој кој се сам раководи, сам одредува, планира, креира, казнува, наградува и др., нормално е дека тој на крајот целата испорачана сметка паѓа на негов товар. А богами таков јунак досега не се нашол кој го издржал тој товар. И затоа секое времетраење на диктатурата е временски ограничено. 
Од друга страна и ситуацијата со анархијата е доста слична. Замислете си да живеете во општество без закон и полиција односно во општестево каде имате селективна и минимална  примена на законите и минимално (колку да се рече) дејствување на полицијата. Е во една таква претпоставена ситуација (која кај нас и не мора да се претпоставува бидејќи таа практично функционира) на улица секој ќе може да ви го украде вашиот автомобил, и после неколку саати да ви бара да му платите неколку илјади евра истиот да ви го врати. Секој ќе може неказнето да ви дојде дома и да ви земе што сака. Банките не ќе мора да имаат аларми и обезбедувања, зошто секој ден кој колку ќе посака толку сам ќе си подигне од благајната. Дури надлежните и ќе ви помогнат полесно и побрзо да ги однесете до посакуваното место. Секој ќе може секое место, секоја педа да си ги прогласи за свое светилиште или храм да врши верски обреди, да се клања, да ве вознемирува со пуштање гласна молитва од минарињата на храмовите со толкава јачина за да ви ги дупи ушните тапанчиња по пет пати на денот. Секој ќе може да почнува изградба на верски и други објекти кога сака и како сака, затоа што дозвола не сака а и нема потреба да зема. Самонаречените аналитичари и ,,големи професори" на цел глас ќе ги фалат и поодржуваат шверцерите со оружје, ќе ги обвинуваат безбедносните структури дека реагираат несоодветно. Странците кои се случајно или неслучајно се во вашата држава само ќе изразуваат жалење за ваквите и слични настани со образложение дека сепак се само инцидентни на некои малку понемирни повозрасни лица и истите нема пак да се повторат. Домашните политичарите ќе ве убедуваат дека нема потреба од загриженост дека се е планирано и контролирано!!??. И на крајот тука се соседите кои на цел глас ќе ги осудуваат таквите активности кои ви се случуваат во вашето анархично општество. Ќе се обидат да им дадат дури и совет на своите собраќа. И се би било добро доколку е искрено.
На крајот само би потсетил дека пловењето на бродот наречен Македонија кон Харибдата опишана погоре со голема сигурност не води кон анархијата. Да се потсетиме од учебниците дека анархијата претставува политичка состојба во која во едно општество целосно престанува со владеењето на законите и на секоја власт, Односно нема држава, секој прави што сака. Според политичката филозофијата на Џон Лок во таков систем на секој му се признава правото на самоодбрана, бидејќи законите нема кој да ги спроведува. Затоа секој има право да ги казнува оние кои го кршат апсолутното право на живот, слободата и сопственоста. Освен овие лица, според Лок истото може да го снајде и ,,суверенот" кралот, деспотот, хегемонот, тиранинот и др. Анархијата не се јавува само кај традиционалните општества кои немаат искуство на држава, туку и кај општествата по или пред распаѓање на државата. Ова последново ми се чини дека ни е на повидок и може да ни се случи за кратко време, доколку најитно не пораснат децата од киндер градинката.

